
Riikksuåvtõs priimi asetõõzz sääʹm äimmõs-suåvtõõzzâst 
 

Ođđ äimmõslääʹjj nuäjja vuâđđeemnalla åårrai sääʹm äimmõs-suåvtõs alttad ǩeâđđa 

toiʹmmjummšes. Sääʹm äimmõs-suåvtõõzz mieʹrren lij puʹhtted säʹmmlai teâttvuâđ da 

ǩiõččâmkuuʹlmid vueʹssen äimmõspolitiikk valmštõõllmõõžžâst. 

Riikksuåvtõs priimi täʹbbe 9. peeiʹv pâʹsslâšttam-mannust asetõõzz sääʹm äimmõs-suåvtõõzzâst. 

Sääʹm äimmõs-suåvtõs lij čõõnteʹmes äʹšštobddiorgaan. Tõn mieʹrren lij puʹhtted säʹmmlai 

teâttvuâđ da ǩiõččâmkuuʹlmid vueʹssen äimmõspolitiikk valmštõõllmõõžžâst. 

”Äimmõõzz puõʹllʼjõõvvmõš vaaikat jeäʹrben sääʹm kulttuuʹre da äʹrbbvuõđlaž jieʹllemvuõʹjjid, 

kookk vuâđđâʹvve aarktlaž luõttu. Tõn diõtt vieʹlʼtem lij, što sääʹm alggmeer teâttmõõžž vueiʹtet 

väʹldded ravvsânji mieʹldd äimmõspolitiikk kuõskki tuʹmmstõktuõjju. Sääʹm äimmõs-suåvtõõzzâst 

lie vueiʹttemvuõđ toiʹmmjed še meeraikõskksaž õõudâst jooʹttjen ja teäʹttven alggmeer 

vuõiggâdvuõđid lokku vaʹlddi äimmõspolitiʹǩǩe”, ceälkk  pirrõs- da äimmõsminister Maria Ohisalo. 

Äimmõs-suåvtõs puuʹtat teâttvuâđ sääʹmkulttuur  

da säʹmmlai vuõiggâdvuõđi ǩiõččâmkuuʹlmest 
Ååʹn primmum asetõõzzin täʹrǩsmââʹttet äimmõslääʹjj šiõtlmid sääʹm äimmõs-suåvtõõzzâst. Sääʹm 

äimmõs-suåvtõõzzâst lie saaǥǥjååʹđteei, väärrsaaǥǥjååʹđteei di jäänmõsân lååi jeeʹres vuäzzliʹžžed. 

Ooʹccmõsân peäʹl vuäzzlain âʹlǧǧe leeʹd sääʹm äʹrbbvuõđlaž teâđ vaaldšeei. Jeärraz äimmõs-

suåvtõõzz vuäzzla eeʹttkâʹstte pirrõstiõttjid leʹbe jeeʹres kõskksaž tiõđsuõʹrjid. 

Äimmõs-suåvtõõzz tuâjjan lij jeäʹrab mieʹldd puuʹtʼted teâttvuâđ sääʹmkulttuur da säʹmmlai 

vuõiggâdvuõđi ǩiõččâmkuuʹlmest meersaž äimmõspolitiikk vaaiktõõzzi ärvvtõõllâm da seuʹrrjem 

vääras.  

Sääʹmkulttuur čuuʹt čuâʒʒjeei äimmõsmuttâz vueʹlnn 
Äimmõs pakkan aarktlaž vuuʹdin jiânnai jåʹttlubun ko jeeʹresåʹrnn maaiʹlmest. Sääʹmkulttuur lij 

čuuʹt čuâʒʒjeei äimmõõzz pakknem vueʹlnn, tõn diõtt ko äʹrbbvuõđlaž sääʹmkulttuur lij čõnnsest 

aarktlaž luõttu. 

Sääʹm äimmõs-suåvtõs lij maaiʹlmveiddsânji samai jiijjâsnallšem meersaž orgaan, kååʹtt väldd lokku 

alggmeerai vuõiggâdvuõđid. 

Äimmõs-suåvtõõzz šiõttummuž valmštõõlât 2023 ääiʹj. 

